
Roedd amgylchiadau byw yn 1917 yn hollol wahanol i heddiw o ran cyfathrebu, crefy- dd, iechyd, ffermio, addysg a gwisg.

[bookmark: _bookmark1]Cyfathrebu
Mewn oes heb deledu na radio a phan nad oedd ffonau yng nghartrefi’r bobl gyffredin, roedd hi’n
anodd i bobl wybod beth oedd yn digwydd mewn rhannau eraill o Brydain a’r byd.

Sut felly roedd pobl Trawsfynydd yn dod i wybod beth oedd yn digwydd yn y rhyfel a beth oedd yn digwydd i’r milwyr?

1. [bookmark: _bookmark2]Llythyron

Cyffredinol:
Roedd y teuluoedd yn edrych ymlaen yn ofnadwy at dderbyn llythyron oddi wrth y bechgyn. Roedd clywed wrth Ellis yn gwneud i Anni deimlo, ‘fel tasa yna ddarn bach ohono’n dod yn ei ôl i gegin yr Ysgwrn efo’r llythyr, fel taswn i’n gallu clywed ei lais o’n dweud ei fod o’n iawn...’. Ond y gwir yw bod   y llythyron hyn yn cael eu sensro a bod swyddogion y fyddin yn edrych arnyn nhw cyn iddynt gael eu postio, ac yn torri unrhyw beth negyddol allan.

Llythyron Ellis:
Rydym yn clywed bod Ellis yn ysgrifennu adref yn gyson. Byddai pawb yn darllen y llythyron yn eu tro gan ddechrau gyda Tada ac yna Mam. Roedden nhw’n eithaf ysgafn ar y cyfan e.e. roedd e’n tynnu lluniau neu gartwnau bach doniol i Anni ac Enid ac roedd e’n ysgrifennu penillion bach i gyfarch pobl ar eu pen-blwydd. Roedd e’n ysgrifennu llythyron at Jini hefyd a hi dderbyniodd y llythyr olaf.
Ynddo roedd pennill yn dweud pan fyddai’r rhyfel drosodd, byddai’n dod ati.

Mae un llythyr cyfan oddi wrth Ellis wedi ei gyflwyno yn y nofel ond nid yw’n dweud lle mae e achos ‘byddai hynny’n dwyn sylw’r swyddogion’. Mae wedi ei ddyddio 21 Gorffennaf (lladdwyd ef ar 30 Gorffennaf).

Yn y llythyr mae’n:

· ceisio bod yn bositif – disgrifio harddwch y wlad
· cynnwys stori fach i Anni ac Enid am fachgen lleol y gwnaeth e gyfarfod ag e
· dweud iddo orffen ysgrifennu’r awdl
· diolch am y gacen ddanfonodd Maggie
· dweud wrthynt i beidio â phoeni gan ei fod yn gallu
rhedeg yn gyflym.
Ond mae pethau dychrynllyd a thrist yn y llythyr hefyd e.e.

· llygod mawr
· y tir wedi troi’n gors ar ôl y bombardio a’r tywydd gwlyb
· problemau gyda dŵr yfed
· apêl ar Bob i beidio ag enlistio.

Llythyr Ifor:





























Mae llythyr Ifor at Citi’n wahanol oherwydd iddo ysgrifennu’r llythyr pan oedd e gartref. Doedd e ddim yn gallu siarad am ei fod wedi ei anafu’n ddrwg a hefyd roedd yr holl brofiad yn brifo gormod. Mae’r llythyr hwn yn un gonest iawn sy’n rhoi’r manylion ofnadwy am yr hyn ddigwyddodd ym mrwydr gyntaf y Somme yng Nghoedwig Mametz ar 10 Gorffennaf 1916. Roedd e eisiau i’w wraig wybod yr hanes ac mae’r llythyr cyfan yn y nofel. Llythyr dyn sydd wedi cael ei siglo’n emosiynol a chorfforol yw hwn.

Doedd neb wedi gallu sensro’r llythyr hwn. Mae’n sôn am

· fynd dros y top
· nwy
· dillad gwlyb
· chwain a llau
· llygod mawr
· y weiren
· croesi ‘tir neb’
· dynion yn crio
· sŵn byddarol y gynnau mawr
· sgrechfeydd
· gwich y shells
· ceffylau’n disgyn
· dynion yn cael eu hanafu a’u lladd.



Mae’n dweud hefyd beth ddigwyddodd iddo fe a’i ffrindiau –
· Iori Park Place yn cael ei ladd
· Ted bach Park Place yn llawn ofn
· Gruff yn cael ei glwyfo
· wyneb Ifor yn cael ei chwalu
· teimlo’n euog am na lwyddodd i gadw at ei air a chael Gruff oddi yno.

2. [bookmark: _bookmark3]Papurau newydd

Erbyn i’r papurau gyrraedd, byddai’r newyddion braidd yn hen. Roedd y straeon hefyd yn cynnwys y ‘wybodaeth’ roedd y
llywodraeth eisiau i bobl ei chlywed. Roedd y papurau newydd yn llawn propaganda ac felly doedd y teuluoedd ddim yn gallu bod yn siŵr eu bod yn cael y gwir go iawn.

Ar ddechrau’r nofel, mae Anni fel petai’n credu’r straeon: ‘Dwn i ddim pam eu bod nhw angen cymaint o filwyr yn Ffrainc chwaith, achos mae’r papurau newydd i gyd yn dweud pa mor dda mae pethau’n mynd yno a bod Prydain Fawr yn ennill tir o hyd.’

Erbyn y diwedd, mae Anni wedi sylweddoli mai propaganda sydd yn y papurau: ‘Wyddon ni ddim faint o goel i’w roi ar y papurau newydd erbyn hyn, mae cymaint o gelwydd wedi’i ddweud.’

3. [bookmark: _bookmark4]Telegram

Neges fer iawn ar ddarn o bapur oedd telegram. Doedd dim lle i lawer o fanylion. Byddai negesydd arbennig yn dod ag ef at y person.

Mae Dodo Citi, mam Lora, wedi derbyn telegram ar ddechrau’r nofel yn dweud bod ei gŵr yn dod adref ond nid yw’r neges yn dweud pam. Does dim manylion am anafiadau Ifor.


4. [bookmark: _bookmark5]Sibrydion a hanesion ar lafar

Gan nad yw’r bobl yn gallu dibynnu ar y newyddion mewn papurau newydd a bod llythyron ddim yn cyrraedd yn gyson, roedd llawer o siarad ymysg pobl, yn aml heb sail. Roedd pobl yn hel clecs hefyd – mae Gwen Jones a Wil Ffurat yn ddau sy’n mwynhau gofyn cwestiynau busneslyd a checran.

[bookmark: _bookmark6]Crefydd

Erbyn heddiw, mae llawer o eirfa crefydd yn anghyfarwydd i ni. Ond yn y cyfnod roedd crefydd yn bwysig ofnadwy ac yn rhan o’u bywyd yn ystod yr wythnos ac ar y Sul.
1. [bookmark: _bookmark7]Band of Hope

Cyfarfod wythnosol oedd hwn ar gyfer plant a phobl ifanc. Byddent yn dysgu mwy am y Beibl a sut oedd ymddwyn yn dda. Un o’r rhesymau
dros gynnal y Band of Hope oedd dysgu plant am ddrygioni alcohol. Roedden nhw’n addo na fydden nhw fyth yn yfed alcohol (gwneud amod dirwest).

Ond byddai’n gyfle i’r plant gyfarfod yn gymdeithasol a chael hwyl hefyd e.e. dydyn  nhw ddim yn ymddwyn yn dda iawn yn y nofel ac maen nhw’n chwarae’n wirion gan dynnu wynebau a phryfocio’i gilydd. Roedd yn gyfle hefyd i’r bechgyn a’r merched hynaf gyfarfod â’i gilydd e.e. mae Ifan, brawd Anni, ‘wedi ffeindio cariad’ ar ôl y Band of Hope ac mae’n gyfle i Lora ac Anni ddod i adnabod Hywel yn well.


2. [bookmark: _bookmark8]Rhodd Mam

Llyfr i blant oedd hwn gyda chyfres o gwestiynau ac atebion yn dysgu am y Beibl a sut oedd ymddwyn. Roedd yn cael ei ddefnyddio yn yr Ysgol Sul a bydden nhw’n gorfod dysgu darnau ohono ar eu cof.

3. [bookmark: _bookmark9]Gweddïo

Mae Anni’n gweddïo pan fydd hi’n wynebu problemau. Mae hi’n amlwg eisiau teimlo’n well am bethau ac eisiau atebion. Mae hi’n dweud fod ‘siarad efo Duw ychydig ’run fath â siarad efo chwaer fach... Gei di’r farblen yna gen i os ei di i ’nôl dŵr yn fy lle i. Ffeirio – dyna sut mae siarad efo Duw yn gweithio.’

4. [bookmark: _bookmark10]Y Beibl

Mae copi o’r Beibl mewn lle amlwg ym mhob cartref ond yn y nofel mae pwrpas ymarferol iddo. Mae’n cael ei ddefnyddio i gadw llythyron, cerddi a darnau pwysig o bapur yn ymwneud â hanes y teulu.

5. [bookmark: _bookmark11]Rhagluniaeth

Mae Mrs Lloyd yn cael sgwrs gydag Anni ar ôl iddi ddod â’r bag bach melfed yn ôl. Mae’n sôn am 
Ragluniaeth sef y syniad bod Duw wedi trefnu pethau ar ein cyfer ac na allwn ni reoli’r hyn sy’n mynd i ddigwydd i ni. Roedd Anni cyn hyn yn credu bod cysylltiad rhwng dwyn y bag a’r ffaith bod Hywel a Lora yn dechrau mynd allan gyda’i gilydd. Roedd hi hefyd yn credu bod yr hances les yn dod â lwc iddi.

Mae Mrs Lloyd yn dweud nad ydi hi’n gallu dylanwadu ar y rhan fwyaf o bethau yn y byd. Mae hwn hefyd yn syniad tebyg i’r hyn sydd ym mhennill Hedd Wyn ar ddechrau’r nofel –

‘Nid oes gennym hawl ar y sêr Na’r lleuad hiraethus chwaith.’

6. [bookmark: _bookmark12]Y genhadaeth

Roedd arian yn cael ei gasglu er mwyn talu am waith pobl a oedd yn mynd dramor i ddweud am Dduw
– arian y genhadaeth. Yn y nofel, Gwen Jones sy’n gyfrifol am gasglu’r arian ac mae Anni’n cael y gwaith o fynd â’r arian iddi. Mae Gwen Jones yn amlwg eisiau gwneud gwaith ‘da’ ond yn anffodus, nid yw’n ddynes garedig o gwbl.

7. [bookmark: _bookmark13]Cadw’r Sul

Doedd neb yn gweithio ar y Sul – ‘Mae pawb yn rhy brysur yn gweddïo, yn gweddïo am eu pryderon bach cyfrin ac yn trio gwneud bargeinion efo Duw. Lle felly ydi Trawsfynydd ar ddydd Sul.’

[bookmark: _bookmark14]Bwyd

Bwyd syml oedd eu bwyd, a chynnyrch y fferm oedd llawer ohono. Roedden nhw hefyd yn defnyddio ffrwythau a oedd yn tyfu’n wyllt yn yr ardal. Bydden nhw’n rhannu bwyd ymysg ei gilydd ac yn hyn o beth roedden nhw’n gymdogion da.

1. [bookmark: _bookmark15]Ceirch a thatws

Roedd cynhyrchu bwyd yn arbennig o bwysig adeg y rhyfel. Dyna un rheswm pam y daeth Ellis adref o
Litherland am bythefnos i weithio ar y tir. Roedd angen ‘mwy o geirch a thatws a phob dim ar gyfer y wlad’ bryd hynny.



2. Wyau, llaeth a menyn

[bookmark: _bookmark16]Rydyn ni’n clywed am Anni’n carthu (glanhau) o dan yr ieir ac yn mynd â wyau i Dodo Citi.

Hefyd, mae’n mynd i ‘gorddi’ (troi’r llaeth mewn peiriant arbennig gyda’i llaw) er mwyn gwneud menyn o’r llaeth.

3. Potes

[bookmark: _bookmark17]Rhyw fath o gawl oedd hwn ac mae sôn yn y nofel am Mam yn rhoi llwyaid ychwanegol o botes i Ellis er iddo godi’n hwyr.

4. [bookmark: _bookmark18]Pobi
Bara: Roedd bara yn rhan bwysig o’u deiet. Byddai’r merched yn mynd i siop Mrs Lloyd i brynu burum i’w mamau er mwyn
gallu pobi bara gartref. Roedd rhaid cael burum ffres yn gyson er mwyn pobi’r bara.

Cacen ferw: Mae’r gacen yn cael ei lapio mewn papur llwyd i Ellis fynd gydag e i Litherland. Mae Maggie hefyd yn danfon cacen i Ellis allan yn Ffrainc.

5. [bookmark: _bookmark19]Ffrwythau o’r cloddiau

Roedden nhw’n gwneud jam eirin (eirin = plums) a jam llus (llus = aeron bach du sy’n tyfu ar lwyni isel ar y mynydd/ llusi/ llysiau duon bach/ winberries) a byddent yn rhannu’r jam hwn ymysg ei gilydd. Yn y nofel, mam Anni yn rhoi jam eirin i Gwen Jones a jam llus i Dodo Citi.

Roedden nhw hefyd yn gwneud tarten o’r ffrwythau ac yn gwneud diod ysgawen (elderflower).

6. [bookmark: _bookmark20]Pethau melys

· ‘Pethau da’ maen nhw’n galw fferins/ losin/ da-da. Mae Jim yn cael licrish (liquorice sef losin du, blas cryf) gan Mrs Lloyd ac yn llwyddo i wneud llanast wrth ei fwyta.
· Maen nhw’n rhoi triog (treacle) ar frechdan (bara menyn i bobl y de).
· Maen nhw’n bwyta mêl ac roedd hwn yn werthfawr am ei fod yn gwella salwch hefyd e.e. fe helpodd Anni i wella o’i pheswch.

[bookmark: _bookmark21]Iechyd
1. [bookmark: _bookmark22]Salwch

Roedd Tada’n dioddef o grydcymalau (ond roedd yn well pan fyddai’r tywydd yn braf a phan ddaeth Ellis adref). Hefyd roedd Anni wedi bod yn peswch llawer.

2. [bookmark: _bookmark23]Meddyginiaeth

Roedden nhw’n credu (fel llawer o bobl heddiw) mewn meddyginiaethau naturiol e.e. mêl i wella annwyd ac roedd mam Anni wedi gwneud eli o ddail crynion (Navelwort) i wella clwyfau Ifor.

[bookmark: _bookmark24]Ffermio


1. [bookmark: _bookmark25]Peiriannau

Roedd ceir yn dod yn fwy cyffredin ond dim ond mewn dinasoedd fel Lerpwl oedd hynny. Doedd Tada ddim eisiau gweld peiriannau’n dod i’r Ysgwrn ac roedden nhw’n gweithio gyda cheffylau o hyd e.e. i glirio coed. Mae Ifan yn frwdfrydig ynglŷn â pheiriannau ac yn cynrychioli’r genhedlaeth newydd sydd eisiau gweld newid.

2. [bookmark: _bookmark26]Gweithwyr

Roedd angen llawer o help ar y tir gan nad oedd peiriannau i wneud y gwaith. Roedd Bob, Ellis ac Ifan yn ffermio gyda’u tad ac roedd y merched yn helpu eu mam gyda phethau megis edrych ar ôl y tŷ; gwneud y bwyd; ’nôl dŵr mewn bwcedi a charthu o dan yr ieir. Mae Tada’n dweud y bydd gwaith
i Ifor ar y fferm gan fod Ellis wedi gadael. Ond doedd pobl y swyddfa ryfel ddim yn credu bod angen i gymaint o fechgyn aros gartref i helpu ac roedden nhw’n mynnu y byddai’n rhaid i Bob (pan fyddai’n ddeunaw oed) neu Ellis fynd.

3. [bookmark: _bookmark27]Cynhyrchu bwyd

Roedd y gwaith o gynhyrchu bwyd yn bwysig iawn i’r ymdrech ryfel a dyna pam y cafodd Ellis ddod adref o Litherland i weithio yn yr Ysgwrn am ryw bythefnos yn Haf 1917.

[bookmark: _bookmark28]Ysgol ac Addysg
1. [bookmark: _bookmark29]Cosb

Clywn am y prifathro’n rhoi’r gansen i Ned, brawd Lora, am nad oedd yn gallu sillafu ‘Gallipoli’ (un o’r ardaloedd ger Twrci lle roedd brwydro). Y gwir oedd bod Ned yn gwybod dim am y lle.

2. [bookmark: _bookmark30]Oed gadael ysgol

Roedd y plant yn aml yn gadael yr ysgol yn 14 oed.

3. [bookmark: _bookmark31]‘Colli’ ysgol / absenoldeb

· Nid yw Lora’n mynd i’r ysgol ar ôl i’w thad ddod adref wedi ei glwyfo, ac mae’n gorfod helpu
edrych ar ôl ei brawd bach a helpu yn y tŷ.
· Hefyd, pan ddaw Ellis adref o Litherland i helpu ar y fferm gyda’r aredig ac ati, nid yw Anni ac Enid yn mynd i’r ysgol. Mae llawer o waith bwydo’r gweithwyr ac mae angen eu help.
· Mae Hywel yn amlwg yn fachgen clyfar ond nid yw ei fam yn gallu fforddio ei gadw yn yr ysgol. Mae trefniadau’n cael eu gwneud iddo symud o Harlech a mynd yn was fferm yn Rhiwgoch pan fyddai’n 16.

[bookmark: _bookmark32]Gwisg


1. [bookmark: _bookmark33][bookmark: _GoBack]Ffwr

Mae’r menywod hŷn yn gwisgo ffwr. Siôl ffwr sydd gan fam Anni (wedi ei phrynu ar gyfer priodas) ac mae Gwen Jones yn gwisgo ffwr gyda wyneb llwynog arno.

2. [bookmark: _bookmark34]Lliwiau

Roedd Gwen Jones yn gwisgo ffrog ddu gyda choler  uchel – dillad parchus iawn. Roedd hyn yn wahanol iawn i’r dillad roedd Maggie yn eu disgrifio. Yn Lerpwl roedd llawer o’r merched yn dangos eu fferau/ pigyrnau ac roeddent yn gwisgo lliwiau llachar fel coch. Yn y Band of Hope dangosodd y gweinidog ddarlun o bobl ddrwg, ac ynddo roedd y merched yn gwisgo coch.

3. [bookmark: _bookmark35]Rhubanau

Roedd Anni yn hoff iawn o bethau pert ac roedd anrhegion bach yn ei phlesio. Roedd hi’n arbennig o hoff o’r rhuban coch a wisgai yn ei gwallt.

4. [bookmark: _bookmark36]Dillad gwlyb

Byddai’r dynion a oedd yn gweithio tu allan yn aml yn wlyb hyd y croen gan nad oedd ganddynt ddillad a oedd yn eu cadw’n sych.

